
ՀՀ ԳԱԱ Արևելագիտության ինստիտուտի գիտական խորհրդի որոշմամբ 
լույս է ընծայված այս գրքույկը՝ նվիրված ԵՊՀ-ի համակարգում 1945-1953 թթ. 
գործած միջազգային հարաբերությունների  ֆակուլտետին: 

Ներածական խոսքում ընդգծվում է, որ հայոց պետականության ստեղծման, 
պահպանման և զարգացման գործում բանակի, եկեղեցու և ազգային մշակույթի 
կողքին կարևոր դեր է ունեցել (և շարունակում է ունենալ) հայ դիվանա-
գիտությունը: Հայ դիվանագետները զգալիորեն նպաստել են օտար պետական 
կազմավորումների, մասնավորապես Հռոմեական (Բյուզանդական) կայսրության, 
Արաբական խալի ֆայության, Պարսկաստանի, Օսմանյան ու Ռուսական կայսրու-
թյունների, ԽՍՀՄ-ի և այլ պետությունների արտաքին քաղաքականության ու դի-
վանագիտության աշխատանքներին: Սակայն, ընդհուպ մինչև 1945 թ., հայ իրակա-
նության մեջ չի եղել դիվանագետների պատրաստման որևէ հատուկ կենտրոն: Այդ 
բացը լրացնելու մի հաջող փորձ կատարվեց 1945 թ., երբ Երևանի պետական 
համալսարանում բացվեց միջազգային հարաբերությունների  ֆակուլտետը: 

Խորհրդային Հայաստանի կառավարության ընդունած որոշման մեջ 
վերոնշյալ ֆակուլտետի կազմակերպման անհրաժեշտությունը հիմնավորված էր 

«… միջազգային հարաբերությունների գծով համապատասխան որակավորման 

մասնագետներ պատրաստելու պահանջով»: Դրանով իսկ դիվանագետների պատ-
րաստումը Հայաստանում առաջին անգամ դառնում էր պետական քաղաքակա-
նության և հոգածության առարկա: Սակայն սույն որոշման կայացումը պայմա-նա-
վորված չէր լոկ Հայկական ԽՍՀ կառավարության ցանկությամբ: Դրան նախորդել 
էր ԽՍՀՄ Գերագույն խորհրդի նախագահության՝ 1944 թ. ընդունած որոշումը՝ 
միութենական հանրապետություններում արտաքին գործերի ժողովրդական 
կոմիսարիատներ կազմակերպելու վերաբերյալ: Ենթադրելի էր Երկրորդ համաշ-
խարհային պատերազմի ավարտից հետո որոշակի չափերով ընդլայնել միու-
թենական հանրապետությունների մասնակցությունը ԽՍՀՄ-ի արտաքին քաղա-
քականության մեջ: Հատկապես կարևորվում էր նրանց անդամակցությունը կազ-
մավորվող ՄԱԿ-ին և մասնակցությունը ՄԱԿ-ի գործունեությանը՝ առավել 
հզորացնելու Խորհրդային Միության դիրքերը միջազգային ասպարեզում: 

Սույն նպատակով, բացի Մոսկվայից, միջազգային հարաբերությունների 
  ֆակուլտետներ բացվեցին նաև Կիևում և Երևանում: Սակայն հետագա իրադար-
ձությունները այլ հունով զարգացան, և ԵՊՀ միջազգային հարաբերությունների 
ֆակուլտետը կարճ կենսագրություն ունեցավ՝ 1953 թ. դադարեցնելով իր գոյու-
թյունը: Փաստորեն, գործունեության ընթացքում ունեցավ ընդամենը չորս շրջա-
նավարտ կուրս: 



220                          Քննադատություն և մատենախոսություն                                                             
 

 

1949 թ. Հայաստանի կառավարության և Երևանի պետական համալսարանի 
ռեկտորատի որոշումով դադարեցվեցին ընդունելությունները միջազգային հարա-
բերությունների  ֆակուլտետում, իսկ 1953 թ. ֆակուլտետը տվեց իր վերջին շրջա-
նավարտները: Այսպիսի որոշում կայացնելուն, ըստ էության, նպաստել է երկու 
հանգամանք: Առաջին, ԽՍՀՄ-ի կազմի մեջ մտնող միութենական հանրապետութ-
յուններին չհաջողվեց դարձնել ՄԱԿ-ի անդամ, բացառությամբ Ուկրաինայի և 

Բելոռուսիայի: Երկրորդ, պատերազմի ավարտին անմիջապես հաջորդեց «սառը 

պատերազմի» դարաշրջանը, որի պայմաններում այլևս լրիվ սպառվում էին միու-
թենական հանրապետությունների՝ ինքնուրույն արտաքին քաղաքականություն 
վարելու հնարավորությունները: Ուստի և դիվանագետ կադրեր պատրաստելու 
անհրաժեշտությունը վերանում էր: 

Այնուամենայնիվ, պետք է արձանագրել, որ գոյության կարճ ժամանակա-
հատվածում ԵՊՀ միջազգային հարաբերությունների  ֆակուլտետը տվեց բարձ-
րորակ շրջանավարտներ՝ ապացուցելով իր բարձր վարկանիշը: Շրջանավարտ-
ների զգալի մասը Հայրենական մեծ պատերազմի մասնակիցներ էին, որոնք 
ուսումնառության ընթացքում ձեռք բերեցին տեսական լայն պատրաստ-
վածություն, օտար լեզուների իմացություն, բարձր քաղաքական կուլտուրա: 
Դիվանագետ-շրջանավարտների մի մասը անմիջականորեն աշխատանքի անցավ 
դիվանագիտության ոլորտում: Զգալի թվով մարդիկ ղեկավար պաշտոններ 
զբաղեցրին Հայաստանի արտաքին գործերի նախարարությունում, ինչպես նաև 
աշխատանքային գործունեությամբ կապվեցին արտասահմանյան երկրների 
համապատասխան հաստատությունների հետ: 

Միջազգային հարաբերությունների  ֆակուլտետի 138 շրջանավարտների մի 
մասը իր գործունեությունը լիուլի դրսևորեց Հայաստանի գիտական ու կրթական 
կյանքում: Նրանցից 5-ը ՀՀ ԳԱԱ անդամ է, 4-ը՝ արտասահմանյան, իսկ 8-ը՝ 
ճյուղային ակադեմիաների անդամ: 40-ը գիտությունների դոկտորներ և թեկնա-
ծուներ են, որոնք զբաղեցրել են առանցքային պաշտոններ հանրապետության 
գիտական ու կրթական համակարգում: 

Շրջանավարտների շարքերում այնպիսի անվանի անհատականություններ 
են, ինչպիսիք են՝ ճանաչված պատմաբան-միջազգայնագետներ Ջոն Կիրա-
կոսյանը, Ռուբեն Սահակյանը, Ստեփան Ստեփանյանը, Հակոբ Հակոբյանը, 
Լենդրուշ Խուրշուդյանը, Նիկոլայ Հովհաննիսյանը, Գալուստ Գալոյանը, Աբել 
Սիմոնյանը, հայ փիլիսոփայական մտքի ականավոր ներկայացուցիչներ Գևորգ 
Բրուտյանը, Մեհենդակ Մելիքյանը, Միքայել Բաբաջանյանը, Համլետ Գևորգյանը, 
Միքայել Մինասյանը, Էդուարդ Ռշտունին, Համլետ Սահակյանը, Արամ Սիմոն-
յանը, Օնիկ Չոբանյանը, Ստեփան Քոչարյանը, Արսեն Արսենյանը, Էդուարդ 
Մարգարյանը, Հրաչիկ Տեր-Գրիգորյանը, Մամիկոն Ասատրյանը, Աշոտ Էկմալ-
յանը, Միրան (Միշա) Մչեդլովը, Հրայր Խտրյանը, պատմական գիտությունների 
թեկնածուներ Հենրիկ Ազատյանը, Րա ֆֆի Կոնդակչյանը, Մառլեն Հովհաննիսյանը, 
Գրիշա Մուրադյանը, Հակոբ Ուլունյանը, Ալբերտ Մկրտչյանը, Հայրապետ Շատ-
վորյանը, Մարատ Էլչիբեկյանը, Մինաս Նիկողոսովը, Վահրամ Մարտիրոսյանը, 
վաստակաշատ գրողներ և լրագրողներ Բորիս Մկրտչյանը, Լևոն Մելիքսեթյանը, 
Ռուբեն Կարագյոզյանը, Միտյա Ամիրյանը, Հովհաննես Քեչեչյանը, Սուրեն 

Սարգսյանը, Վահե Երկանյանը, Ջավադ Թորոսյանը, Մարատ Խարազյանը, 
Մկրտիչ Միքայելյանը, Սպանդար Նազարյանը, Կամո Վարդանյանը, Հարություն 
Ֆելեքյանը, Սերգեյ Թոսունյանը, զինվորականներ Սպարտակ Բաբայանը, Գառնիկ 
Հակոբյանը, Սերգեյ Վարդումյանը, Տիգրան Դրամփյանը, ինչպես նաև 
հասարակական-քաղաքական, կուսակցական, դիվանագիտական ու տնտեսական 
ոլորտի բազմաթիվ այլ գործիչներ: 

Սույն ժողովածուն արտացոլում է Երևանի պետական համալսարանի 
միջազգային հարաբերությունների  ֆակուլտետի և նրա շրջանավարտների անցած 
արժանավոր ուղին: 

Գրքի տպագրությունը հովանավորել է ԵՊՀ միջազգային հարաբերություն-
ների  ֆակուլտետի շրջանավարտ Վլադիմիր Հայրապետյանի որդին՝ Արմեն 
Հայրապետյանը: 

 

    

ԿԱՐԱՊԵՏՅԱՆ  ԱԿԱՐԱՊԵՏՅԱՆ  ԱԿԱՐԱՊԵՏՅԱՆ  ԱԿԱՐԱՊԵՏՅԱՆ  Ա. . . . ՀՀՀՀ....    
Պատմական գիտությունների թեկնածու 


